Имајќи ги предвид мислењата, предлозите, препораките и коментарите по Предлогот на законот за јавните службеници, изнесени на јавната расправа одржана на 24 февруари 2010 година, од страна на заинтересираните субјекти, а со цел донесување на квалитетна законска регулатива во областа на јавната администрација согласно законодавството на Европската унија, Националниот совет за евроинтеграции на Четиринаесеттата седница одржана на 26 април 2010 година ги усвои следните

1. Националниот совет за евроинтеграции го подржува донесувањето на законот за за јавните службеници со цел воспоставување на законска рамка на модерни административни принципи за јавните службеници врз основа на начелата на системот на јавни службеници кои не се државни службеници, за законитост, еднаков пристап, професионалност, одговорност и етичност, во согласност со препораката 8 од Извештајот од вториот круг за оценка на Република Македонија усвоен на 25 пленарен состанок на Групата на држави против корупција на Советот на Европа (ГРЕКО).
2. Имајќи ги предвид приоритетите од Партнерството за пристапување 2007 со Република Македонија во Одделот Политички критериуми, Демократија и владеење на правото-Јавна администрација и препораките од Извештајот на Европската комисија за напредокот на Република Македонија за 2009 година во делот на јавната администрација, Националниот совет за евроинтеграции укажува на потребата за целосно исполнување на критериумите за одговорен, ефикасен и професионален систем на јавна администрација на централно и локално ниво, што претставува особено важен услов за пристапување во Европската унија.
3. Националниот совет за евроинтеграции оценува дека предлозите, забелешките, и препораките по Предлогот на законот за јавните службеници изнесени на јавната расправа, треба да бидат земени предвид од страна на Владата на Република Македонија, Министерството за правда како и Комисијата за политички систем и односи меѓу заедниците и Законодавно правната комисија на Собранието на Република Македонија. 
4. Овие заклучоци заедно со стенографските белешки од јавната расправа да се достават до Владата на Република Македонија, Министерството за правда, Комисијата за политички систем и односи меѓу заедниците и Законодавно правната комисија на Собранието на Република Македонија. Заклучоците од јавната расправа да се достават и до претседателот на Собранието на Република Македонија. 
5. Заклучоците, заедно со стенографските белешки од јавната расправа да се објават на интернет страницата на Националниот совет за евроинтеграции на Собранието на Република Македонија, за да бидат достапни до стручната и пошироката јавност.
